Nafarroak abian jarri du MODERNA Plana eta horren garapena kudeatuko duen fundazioa 

Sanz Lehendakaria bostehun gonbidatu baino gehiago izan dituen aurkezpen ekitaldian izan da

Moderna fundazioko kideak, haritz sinboliko bat landatu dutenean 

Nafarroako Gobernuak, gaur, MODERNA Plana jarri du abian plan horren garapena eta zaintza kudeatuko dituzten Fundazioa eta partzuergoa eratzeko eta aurkezteko ekitaldian. Nafarroako garapen ekonomikorako eredua datozen hogei urteetan aldatzea bultzatuko duen plana gaur goizean jarri dute abian Baluarte aretoan. Han izan da Nafarroako Lehendakaria, Miguel Sanz. Bostehundik gora izan diren gonbidatuen artean Foru Erkidegoko agintari nagusiak izan dira, baita gizarte erakundeen eta enpresen ordezkariak ere, eta MODERNA ekintza plana eta estrategia orokorra diseinatzeko orduan parte hartu duten sektore publiko eta pribatuko hainbat profesional. Ekintza  planaren helburua Nafarroako egungo ekoizpen eredua aldatzea da osasunaren ekonomia, ekonomia berdea eta talentuaren ekonomia oinarri hartuta. 

Sanz Lehendakariak hauxe adierazi du bere mintzaldian: "Moderna Plana gizartea eraldatzeko eredua da, publikoa eta pribatua denaren arteko erlazio sistema, gizarte oparoagoa izatea lortzeko, aberastasunen banaketa bidezkoagoa duena, solidarioa eta ingurumenaren eta ekonomiaren iraunkortasunaren aldekoa dena".  

Horren ostean, ikus-entzunezko proiekzio baten bidez Plana egiteko hiritarren eta adituen parte hartze prozesua erakutsi dute, baita plana babesteko gizartearen eta instituzioen adostasuna lortzeko ahalegina ere.  Ekitaldia amaitzeko Moderna Fundazioko kideak aurkeztu dituzte eta Nafarroaren hazkundearen sinbolo gisa haritz bat landatu dute.  

Fundazioa eratu eta MODERNA Plana abian jarri ondoren amaitu da 2008an egiten hasi ziren plan estrategikoa. Honako hauek izan dira plan estrategikoaren sustatzaileak: UPNren Nafarroako Gobernua, PSN, Nafarroako Enpresaburuen Konfederazioa, UGT eta CCOO eta Nafarroako bi unibertsitateak, Nafarroako Unibertsitate Publikoa eta Nafarroako Unibertsitatea. Horiez gain, bi urte baino gehiagoz 5.000 lagun baino gehiagoren ekarpenak bildu dituzte. 

Nafarroa da Espainian ezaugarri horiek dituen plana abian jarri duen lehenengo autonomia erkidegoa. Plana egiteko funtsezkoak izan dira herritarren partaidetza eta instituzioen adostasuna eta hala izango dira izango dira plana garatzeko ere. Nafarroan ekonomia berri bat sustatzea du helburu planak eta, horretarako, datozen hogei urteetan foru erkidegoak bete beharreko erronkak, metodologia eta ardatz nagusiak zehazten ditu, baita esparru bakoitzerako helburu zehatzak eta 458 ekintza ere. 

Moderna Plana 2010eko ekainaren 21ean onetsi zuten erakunde sustatzaileek. Bestalde, Nafarroako Gobernuak ekainaren 28an onetsi zuen Plana eta, ondoren, Nafarroako Parlamentuak onetsi zuen 2010eko urriaren 1ean egindako osoko bilkuran % 76ko babesa izan ondoren. UPN, PSN, CDN eta IUren aldeko botoak jaso zituen eta NaBairen kontrakoa. 

Moderna Fundazioa 
Ekitaldian, gaur goizean, Baluarte aretoan eratu den MODERNA Fundazioaren partzuergoa aurkeztu dute jendaurrean. Partzuergoa MODERNA Fundazioa zuzentzeko eta gobernatzeko organo gorena da eta esparru publikoko hamabost ordezkarik eta enpresen eta profesionalen esparruko beste hamabost ordezkarik osatzen dute. 

Nafarroako Lehendakaria da Partzuergoaren eta Fundazioaren buru eta kide hauek ere osatzen dute: Nafarroako Gobernuko zazpi kontseilarik, Nafarroako Gobernuak izendatuta Planaren erakunde sustatzaileetako zazpi kidek, erakunde bakoitzetik bat, Nafarroako Parlamentuak aukeratutako bost kidek eta, Nafarroa Fundazioak eskatuta enpresak eta erakunde sustatzaileak dibertsifikatzeko, tokiko mailan, estatuan edo nazioartean entzute handiko profesionalen eta enpresarien artean sortzaileek aukeratutako hamabost kidek. 

Fundazioa eta partzuergoa eratu ondoren, gaur goizean bertan egin dute partzuergoaren lehenengo bilera. Bilera horretan Mª José Ballarín izendatu dute Fundazioaren presidenteorde. 

MODERNA Plana, Nafarroako garapen ekonomikorako eredu berria 

MODERNAren sustatzaileak izan ziren zazpi instituzio eta erakundeek Planarekiko duten konpromisoa berretsi dute, baita kudeaketa eta finantzazio ereduarekiko ere. Horrek datozen hogei urteetan Planak ezartzen dituen erronka guztiak betetzeko bidea emango du. Erronka horiek betez ekoizpen eredua aldatuko da eta Nafarroa oparoagoa izatea lortuko da, bizi kalitate hobea izango du eta ingurumenari dagokionez iraunkorra izango da. 

Hauexek dira Moderna Planaren helburu nagusiak: oparotasun handiagoa lortzea eta, hala, Nafarroa biztanleko BPGren eta aberastasunaren bidezko banaketaren Europako eskualdeen zerrendan hasierako hogei eskualdeen artean izatea, giza garapen handiagoa lortzea eta Nafarroa, Giza Garapenaren Adierazleari (GGA) dagokionez, Europako lehen hamar eskualdeetako bat izatea, horretarako kalitate handieneko osasun laguntza eta hezkuntza sistema bikaina eskainita eta ingurumenaren iraunkortasuna areagotzea eta parametro horretan Nafarroa Europako lehen hogei eskualdeetako bat izatea. 

Osasunaren ekonomia, ekonomia berdea eta talentuaren ekonomia
Hasteko, Nafarroako egoera, indarguneak, ahulguneak eta ekonomia aztertu eta diagnostikoa egin zuten; 2008ko azaroan burutu zen lan horretan 1.500 lagun baino gehiagok parte hartu zuten. Ondoren, 33 adituk osatutako batzorde batek estrategia ekonomikoa proposatu zuen 2009ko apirilean.  Estrategia garatzeko 17 lan mahai eratu zituzten eta, mahai horietan, sektore publiko eta pribatuko 258 profesionalek jarduera plana diseinatu zuten 2009ko ekainetik abendura arte. Ekarpen horiei gehitu zizkieten MODERNA Planaren webgunean bildu eta lan mahaietan jaso zituzten 400 ideia baino gehiago.  
Bi urtean egindako diagnostiko eta partaidetza lanaren ondoren, Moderna Planarea ondorioa hauxe izan da: produktibitatea handitzea lortuko dutela, alde batetik, sektore tradizionaletan lan hobea eginez eta, bestetik, produktibitate handiagoko sektore berrien alde eginez, hau da, hiru ardatz ekonomiko hauen alde: osasunaren ekonomia, ekonomia berdea eta talentuaren ekonomia.
Ekonomiaren garapenerako hiru ardatz nagusi horiek 12 eremu estrategiko dituzte: osasunaren ekonomiak hiru: osasun zerbitzuak, medikuntzako gailuak eta biomedikuntza. Ekonomia berdeak sei: energia berriztagarriak, ibilgailu jasangarriak, nekazaritza elikagaiak, ingurumena eta hondakinak, turismo berdea eta eraikuntza jasangarria. Eta talentuaren ekonomiak hiru: enpresa zerbitzuak, hezkuntza eta jakintza sorkuntza, eta industria mekatronikoa.
Ardatz eta eremu estrategikoen aldeko apustua egiteaz gain, Moderna Planean, bereziki, Nafarroako enpresa sektore guztiei modu nuklearrean eragiten dieten zeharkako faktoreak landuko dituzte honako jarduera hauen bidez: hezkuntza indartuko da, talentua erakarri eta giza kapitala garatu; berrikuntzako inbertsioa gehituko da; jarrera ekintzailea sustatuko da; Nafarroako gizartea eta ekonomia nazioartera zabalduko da; administrazio publikoa berrituko da eraginkorragoa izan dadin; eta guztien eskura jarriko dira azpiegitura fisiko eta teknologiko onenak eta elkarlanerako testuinguru egokia.  Apustu horiek zeharkako beste zazpi arlotan daude banatuta.
Hala, Moderna Planak guztira 19 eremu landu behar ditu Nafarroako garapen ekonomikoaren eredu berria gauzatzeko. Halaber, eremu horiek lanerako 41 ildo estrategikotan daude banatuta eta ildo estrategiko horiek etorkizunerako 112 proiektu zehatz dituzte. 112 proiektu horiek burutzeko 458 ekintza jaso dituzte. Moderna Planean ekintza horiek guztiak zehaztu dituzte, baita horiek burutuko dituzten taldeak ere.
Enplegu gehiago, produktibitate eta aberastasun handiagoak
Moderna Planeko ekoizpen eredu berriaren eragin ekonomikoak hauek dira labur esanda: enplegua urtero % 1 igotzea krisialdi ekonomikoa igaro ondoren eta produktibitatea urtero % 1,5 igotzea, batez beste. Enplegua eta produktibitatea areagotuz gero, erkidegoko aberastasuna batez beste % 2,5 handituko da urtero 2030. urtera arte.
Datu zehatzei dagokienez, Moderna Planean proposatutako helburuak lortuz gero, Nafarroan 77.000 lanpostu berri sor daitezke. Halaber, batez besteko produktibitateak % 40 egin dezake gora eta Nafarroako biztaleriaren aberastasuna bikoiztu egin daiteke BPG 32.300 milioi euro izatera iritsi arte.
MODERNA Planak aurrera nola egiten duen ikusteko 18 adierazle zehaztu dituzte. Adierazle horien bidez erronka zehatz eta neurgarriak ezarri dituzte, gai hauen ingurukoak: hezkuntza, berrikuntza, nazioartera zabaltzea, ekonomia, oparotasuna eta gizarte kohesioa.
Esparru bakoitzean kasuan kasuko adierazleak ezarri dituzte, gaur egungo zenbatekoa eta 2030erako lortu nahi dena, baita 2015eko eta 2020ko bitarteko zenbatekoak ere. Horren bitartez, adibidez, MODERNA Planaren asmoa da ingeles maila ona duten 18 urtetik gorako biztanleak % 7 izatetik % 90 izatera igotzea, biztanleen erdiak goi mailako hezkuntza izatea (% 35etik % 55era igotzea), I+G+B arloko inbertsioa bikoiztea Foru Erkidegoko BPGren % 4 gutxienez inbertitu arte, enpresa esportatzaileen kopurua hirukoiztea, Nafarroan egindako patenteen kopurua bost aldiz biderkatzea edo urtero Nafarroan sortzen diren enpresen kopurua bikoiztea.
Finantzazio eredua
MODERNA Planaren finantzazio eredua publikoa eta pribatua da. Sektore publikoan, aurrekontu eta zuzkidura ekonomikoen programak aztertu eta bide berrietatik eramango dituzte, modu eraginkorragoan zuzentzeko eta ezarritako helburuak behar bezala betetzeko.
Nafarroako etorkizuneko ekonomiaren 3 ardatz estrategikoak (osasunaren ekonomia, ekonomia berdea eta talentuaren ekonomia) sustatzeko, MODERNA Planean bost tresna nagusi jaso dituzte planak jasotzen dituen enpresa proiektuak (enpresa berriak edo planean jasotako eremuetan hedatzeko proiektuak) finantzatzeko, eta guztiak elkarri lotuta daude: ekintzaileentzako MODERNA bekak, inbertsiogileentzako MODERNA foruma, baterako inbertsioak egiteko MODERNA funtsak, MODERNA finantzaketa ildoak eta enpresak finantzatzeko MODERNA abala.
